
Praefatio.

Prodeat nunc epitomae Flavianae pars quarta, quam sicut priores ad fidem
codicis Busbeckiani simul adhibito Hennebergensi recensui. et Busbeckianum ipse
excussi, Hennebergensem. autem a Schmiedero gymnasio Schleusingensi praefecto
insigni humanitate commodatum contulit Godofredus Zedler, vir de hac editione

.optime meritus, cuius opera effectum est, ut hi libri emendatiores prodire
‘possint. reliquos epitomae libros, nisi vita et vires deficient, proximis annis

deinceps edemus.

Datum Marburgi a. d. XI Kal: Februarias 1891.

Benedictus Niese.

Hactenus antiqua historia. Voto autem finiendum volumen sit. Superest
enim ut dies festissimus publice indicatur. Imperatoris ac Regis Augustissimi
festum natalem civibus universis laetissimum mox celebrabit haec Academia
Deumque optimum maximum, auctorem ac statorem Germanici nominis, publica
voce precabitur, ut custodiat servet protegat hunc imperii statum, hanc pacem,
huius amatissimi denique Principis iuventutem eumque semper validum sapientem
felicem longissima statione uti sinat mortalibus destinata civiumque omnium
consilia pia foveat, opprimat impia. Quorum votorum sollemnium interpres in
oeco publico exsistet vir illustrissimus

doctam ex more disputationem votis adnexurus. Eadem sollemnia professores
ornatissimi, iuvenes artium doctarum studiosi carissimi, viri
denique in quocumque honoris gradu collocati, quotquot huic
favent Academiae, ut frequentes ac laeti concelebrent oratoremque benigne
excipiant, Rectore magnifico invitante ea qua par est observantia oramus.




